
ЎЗБЕК ХАЛҚ МАҚОЛЛАРИНИНГ ТАРИХИГА БИР НАЗАР
Ҳар бир халқ ва миллатнинг ўзига хос тарихи мавжуд. Халқ бор-миллат, маданият, поэтик ва адабий мерос урф-одат мавжуд.

Ўзбек халқи ҳам ўзининг сермазмун тарихи, миллий маданияти, поэтик ижоди ва миллий тили билан фахрланса арзийди. Чунки унинг мазмунли тарихи, поэтик ижоди ва сержило тили асрлар қаъридан ҳозирги кунгача сақланиб келмоқда.

Ўзбек халқ мақоллари ҳам ана шундай маданий мерос намуналаридан саналади. Мақолларда халқнинг бой тарихи, панд-насиҳат, фалсафий-дидактик қарашлари акс этган, бой тили, унинг синтактик қурилиши ўз аксини топган.

Ўқиш-ўқитиш ишларида халқ мақоллари энг яхши инсоний намуна саналади. Шунинг учун ҳам дарслик қўлланмаларда ундан намуналар келтирилади ва ўрганилади. Чунки мақоллар бадиий-поэтик ижод намунаси сифатида киши хотирасида узоқ вақт сақланиши имкониятига эга. Шунингдек, уларнинг семантик-синтактик қурилиши ўзбек тилининг юксак лисоний намунаси саналади. Шу боис биз ушбу ишимизда мақолларнинг ўзига хос синтактик қурилиши-гап турлари (содда, қўшма, состав, тузилиши) ва бўлаклари доирасида фикр юритишга ҳаракат қилдик. Чунки мақоллар семантик-синтактик қурилиш жиҳатдан жуда ихчам, лўнда, сержило нутқ бирлиги саналади. Унда гап қурилиши ва бўлакларининг хилма-хил намуналарини кўриш мумкин.

Ишда мақоллар поэтик ижод ва юксак тил намунаси сифатида характерланди, содда ва қўшма гап, ундаги бўлакларнинг хусусияти доирасида қисқача изоҳланди.

Ўзбек халқ мақоллари тилимизнинг асосий бойлиги, кўрки саналади. Шунинг учун ҳам халқ оғзаки ижодининг энг оммавий ва қадимий жанри сифатида асрлар давомида  яшаб келмоқда ва бойиб бормоқда.

Асрлар давомида оғиздан оғизга ўтиб келган ва сайқал топган мақоллар халқимизнинг дунёқараши, жамиятга бўлган муносабати, тарихи ва руҳий ҳолатининг бадиий-инсоний инъиқосидир.

Мақолларда ҳаётий тажрибалар натижасида келиб чиққан қимматли фикрларнинг хулосаси ифодаланади. Улар кўпинча имконият ва формага эга бўлади. Улар ўзининг ихчам, пишиқ, образлилиги ва пухталиги билан халқ оғзаки ижодининг бошқа турларидан фарқ қилади.

Чуқур мазмун ва мукаммалик мақолларга хос хусусият бўлиб, уларда бутун бир халқнинг донолиги, миллий анъанаси узоқ асрлик ҳаётий тажрибалари ҳамда меҳнат якунлари мужассамланади.

Фольклор асарларининг бошқа ҳамма жанрлари каби мақолларда ҳам халқнинг орзу-умидлари, ватанпарварлик хислатлари, қисқача, барча ижобий фазилатлар акс этган бўлади. Шу сабабдан ҳам уларнинг ижтимоий-сиёсий ва тарбиявий аҳамияти ғоят каттадир.

Мақоллар кишиларнинг, айниқса, ёшларнинг онгини ўстиради, уларни тўғри, ростгўй, меҳнатсевар, мард, жасур, саботли ва матонатли бўлишга ўргатади, кишилардаги энг яхши инсоний фазилатларни тарғиб этади.

Шунингдек, ёзувчилар, шоирлар ва нотиқларнинг сўз бойликларини орттиради, уларнинг асарларини бадиий жиҳатдан ғоят таъсирли бўлишига имкон беради.

Ўзбек халқ мақолларининг тематикаси бой ва хилма-хилдир. Уларни алоҳида  мавзуларга  ажратиб тўпламлар нашр қилинган.

Тематик ранг-баранг бўлган мақолларда ватанпарварлик, меҳнатсеварлик, дўстлик, аҳиллик ва ноиттифоқлик, илм-ҳунар, донолик ва нодонлик, мардлик ва инсонийлик муҳаббат ва вафо, ҳушёрлик ва эҳтиёткорлик, катталарга ҳурмат, одоб ва тарбия, ботирлик ва қўрқоқлик, меҳмон ва меҳмондўстлик, яхши сўз ва яхшилик, тўғрилик ва эгрилик, тадбиркорлик ва эпсизлик, иқтисод ва тежамкорлик қаноат ва сабр-чидам, тозалик ва соғлик каби қатор масалалар ўз ифодасини топган бўлади.

Кўринадики, ўзбек халқ мақоллари ижтимоий ҳаётнинг барча соҳаларини ўзида акс эттириш билан ҳарактерлидир. Шу боис турмушнинг ҳамма соҳасида, меҳнат жараёнида, жонли суҳбатларда, ёзма адабиётда мақоллар натқ кўриниши сифатида ишлатилаверади. Чунки мақоллар орқали англатмоқчи бўлган фикрларни образли баён этиш имконияти туғилади. Шунинг учун ҳам халқимиз:

“Сўзнинг кўрки - мақол”

“Яхши нақл – томири ақл”

“Оталар сўзи – ақлнинг кўзи” деб  бекорга  айтмаган.

Ўзбек халқ мақоллари тарихийлиги ва энг қадимийлиги билан бошқа оғзаки ижод намуналаридан фарқланади. У авлоддан – авлодга энг яхши маънавий мерослардан бири  сифатида ўтиб келади. Масалан, XI асрнинг буюк филолог олими Маҳмуд ибн Ҳусайн ибн Муҳаммад Кошғарий ўзининг “Девону луғотит турк” номли классик асарида қадимий уруғ ва қабилалар орасида кенг тарқалган мақоллардан жуда кўп намуналар келтиради. Бу мақоллар ўша давр ижтимоий ҳаёти ва тилидан хабар берувчи ижод намунаси сифатида қимматлидир. Шунинг учун ҳам бу мақолларнинг бир қанчаси ҳатто ҳозир ҳам халқимиз орасида турли вариантлари ишлатилиб келинади. Масалан:

Девонда: 

“Киши оласи ичтин,

                                йилқи боласи тоштин”

Ҳозирда: 

“Одам оласи ичида,

                               мол оласи тишида” 

Девонда: 

“Ош тотуғи туз”

Ҳозирда: 

“Ошнинг таъми туз билан”  

Қиёслардан маълум бўладики, ўша давр мақоллари лексик-морфологик тил қурилиши жиҳатдан фарқлансада, аммо синтактик қурилиши жиҳатидан деярли ўзгармаган.

Улуғ Алишер Навоий мақолларини қайта ишлаб, уларни ғоявий бадиий жиҳатдан юксак даражага кўтаради:

“Агар арпа ҳам сочса бўлмоққа тўқ,

Анга буғдой ўрмоқни имкони йўқ”   

ХYIII аср охири ва XIX асрнинг биринчи ярмида яшаган ўзбек масалчиси Гулханий, ўз масалларининг ҳажвий кучини халқ ҳаёти билан боғлаш ва бадиий жиҳатдан янада пухталаш мақсадида халқ мақолларидан баракали фойдаланган. “Зарбулмасал”нинг таъсир кучини ошириш ва уни китобхонларга манзур  қилишда ўзбек халқ мақолларининг хизмати каттадир:

“Ёлғон масал турмас”, 

“Уят улимдан қаттиқ ”

“Эрман ёғочининг эгилгани – сингани, эр йигитнинг уялгани улгани”,

“Танимасни сийламас”,

“Ўзингни эр билсанг, ўзингни шер бил”,

“Қуйнидан тўкилса, қўнжига”,

“Ит қилғонни иторчи қилмас”,

“Ош эгаси билан тотлиғ”.

Ўзбек халқ мақолларида она Ватанни севиш, уни ҳар қандай ички ва ташқи душманлардан кўз қорачиғидай сақлаш асосий ўринлардан бирини эгаллайди. Ватанга бўлган муҳаббат ва садоқатни ифодалаш, унинг қадр-қимматини ўқтириш образли ифодаларда талқин этилади:

“Булбул чаманини севар, одам Ватанини”.

“Ўзга юртда шоҳ бўгунча,

ўз юртингда гадо бўл”.

Меҳнаткаш омма ўзи яратган мақоллар, ҳикматли сўзлардан дин ниқоби остида ўз шахсий манфаати учун курашувчи руҳонийларнинг сирларини очиб ташлайди:

“Доимо имом оч қолса, бозор кезади,

Сўфи оч қолса, мозор кезади”.

“Эшоннинг қорни бешдир,

Бири ҳамиша бўшдир”.

Дўстларга шафқат, душманларга нафрат, иттифоқ ва иноқ бўлиб яшаш, кўплашиб, коллектив бўлиб ишлаш ғоялари мақолларнинг асосий марзини ташкил этади:

“Бирлашган ўзар, бирлашмаган тўзар”.

“Дўстинг минг бўлса ҳам оз,

Душманинг бир бўлса  ҳам, кўп”.

“Кўпчилик тикилса тоғ қулайди”

Мақоллар ҳушёр бўлишга, дўстни душмандан фарқ қилишга, инсонпарвар, хушфеъл, ширин сўз, садоқатли бўлишга, ота-она, қариндош-уруғ ва дўстларни қадрлашга, кичикларга нисбатан шафқатли бўлишга ўргатади.

“Буғдой нонинг бўлмасин

 Буғдой сўзинг бўлсин”.

“Онангни кафтингда тутсанг,

 Синглингни бошингда тут”.

“Ҳурмат қилсанг, ҳурмат кўрасан”.

Мақолларни даврлар бўйича классификация этиш ҳозирча қийин, лекин улар ҳамма вақт халқ ҳаёти, меҳнати, кураш тажрибаларининг меваси сифатида юзага келганлиги маълум.

Юқоридаги изоҳлардан ўзбек халқ мақолларининг ижтимоий-бадиий ва поэтик қиммати, тарбиявий аҳамияти ниҳоятда муҳим эканлиги маълум бўлди. Лекин мақолларнинг қиммати бу йил билан чекланмайди, улар – поэтик бойлик сифатида яна ҳам аҳамиятлидир. У тил ҳам ва нутқ бирлиги сифатида асрлар қаъридан хабар беради. Айниқса, мақолларнинг синтактик қурилиши, семантик ихчамлиги, гап бўлакларининг ўринлашуви ўзбек тилининг бир бутун бойлиги сифатида кишини лол қолдиради. Уларни ҳар бири бир бутун асар сифатида хотирада узоқ вақт сақланиши, нутқ безаги, сўз кўрки сифатида алоқа-аралашувга хизмат қилиш билан янада аҳамиятли. Шунинг учун ҳар бир ўзбек тили эгаси ўз нутқида қанчадан-қанча мақоллардан фойдаланиш, ўз фикрини изоҳлаш имкониятига эга. Бизнингча, мақоллардан баҳраманд бўлмаган, ўз нутқини безолмаган ўзбек бўлмаса керак. Чунки мақоллар мазмун ва шаклий жиҳатдан энг ихчам нутқ бирлиги-гаплардир.

Гап-фикр, туйғу ва истакни бошқаларга  билдириш учун ишлатиладиган асосий синтактик бирлик бўлиб, фикр баён қилишнинг энг содда формаси.

Ўзбек халқ мақоллари тизимида гапнинг ҳар қандай типини-содда гап ва унинг кўринишларини учратиш мумкин.

Нутқ гаплар воситасида шаклланади ва амалий онгга айланади. У нутқнинг тугалланган фикр ифодалайдиган бўлаги саналади.

Гап, семантик-грамматик структурасига кўра, ўзига хос бир синтактик бутинлик саналади. У икки бош бўлакли ёки бир бош бўлакли, ҳатто бўлакларга бўлинмайдиган ёки бошқа сўзлар билан кенгарймайдиган сўз ёки иборалардан тузилиши, шаклланиши мумкин.

Гап синтактик қурилиши жиҳатдан содда ва қушма гап сифатида, содда гапнинг ўзи эса, бўлинадиган ёки бўлинмайдиган шаклда алоқа-аралашув (коммуникатив) вазифа бажаради.

Ҳар бир содда гап ўзига хос хусусият ва белгига, предикативлик (модаллик, шахс, замон) ва интонацияга эга бўлади.

Ўзбек халқ  мақоллари ҳам содда ва қўшма гапнинг юксак намунаси сифатида асрлар давомида қўлланиб келади ва коммуникатив вазифа бажаради.

Халқ  мақолларининг бошқа гап типларидан фарқли томони шундаки, уларнинг ҳар бири ўзига хос бир асар, бир микроматн (кичик матн) саналади. У бевосита маълум матннинг таркибий қисми саналмайди, фақат матнга маълум мақсадда киритилиши мумкин, лекин бевосита матннинг таркибий қисми ҳисобланмайди, фикрий-мантиқий ва синтактик занжир билан боғланмайди, тема-реал қонуниятларидан ташқарида туради.

Маълумки, гап тузилишига кўра оддий содда гап, мураккаб содда гап, оддий қўшма гап, мураккаб қўшма гап шаклларида бўлади. Биз фикр юритаётган синтактик қурилиш-мақоллар эса, содда ва қўшма гап сифатида шаклланган бўлади. Йирик синтактик бутунлик ёки макроматн шаклидаги мақоллар учрамайди, чунки мазмунан ва шаклан ихчамлик, лундалик мақоллар табиатига хос хусусиятдир.

Ҳар бир мақолда ўзига хос мазмун ифодаланиб, алоҳида онг билан талаффуз этилади. Шунга кўра мақол содда гапларни ҳам тўрт турга бўлиш мумкин:

1. Дарак мақол гаплар.

2. Сўроқ мақол гаплар.

3. Буйруқ мақол гаплар.

4. Ундов мақол гаплар.

Дарак  мақол гапларда воқеа-ҳодиса ҳақида хабар берилади ёки предметда бирор хусусиятнинг мавжудлиги тўғрисидаги тасдиқ ёки инкор ифодаланади.

“Халво!” деган билан оғиз чучимас.

Сўроқ мақол гапларда сўзловчи учун номаълум бўлган бирон нарса, ҳаракат ҳолат ҳақида маълумот олиш кўзда тутилади.

“Дунёни сув босса,

Ўрдакка  нима гап?”
“Қимизни ким ичмас,


Қизни ким севмас?”


Буйруқ мақол гаплари кишининг ҳохиши, илтимоси, малаҳати, буйруғи каби турли ниятларни ифодалаб келади.

“Салобатли бўлма, саботли бўл”.

“Ранг кўр, ҳол сўр”.

Ундов мақол гапларда сўзловчининг юксакликка бўлган турлича эмоционал муносабатини ёки ички ҳис-ҳаяжонини ифодалаб келади:

“Номарддан ёрдам сўрама,

Юзингга солади!”.

“Ўт билан ўйнашган-ёнар!”

